Darlleniadau Dramatig

Iacháu bachgen oedd yng ngafael cythraul
Marc 9: 14-29 
Llefarydd
Pan ddaethon nhw at y disgyblion eraill roedd tyrfa fawr o'u cwmpas, a’r arbenigwyr yn y Gyfraith yno’n dadlau gyda nhw. Cafodd y bobl sioc o weld Iesu, a dyma nhw'n rhedeg i'w gyfarch.

Iesu
Am beth dych chi'n ffraeo gyda nhw?

.
Llefarydd
Dyma ryw ddyn yn ei ateb:

Tad
Athro, des i â'm mab atat ti; mae’n methu siarad am ei fod wedi ei feddiannu gan ysbryd drwg sy'n ei wneud yn fud. Pan mae’r ysbryd drwg yn gafael ynddo mae’n ei daflu ar lawr, ac yna mae'n glafoerio a rhincian ei ddannedd ac yn mynd yn stiff i gyd. Gofynnais i dy ddisgyblion di fwrw'r ysbryd allan, ond doedden nhw ddim yn gallu.

Iesu
Pam dych chi mor amharod i gredu? Am faint dw i'n mynd i aros gyda chi? Am faint alla i'ch dioddef chi? Dewch â'r bachgen yma.

Llefarydd
Wrth iddyn nhw ddod â’r bachgen at Iesu dyma’r ysbryd drwg yn ei weld ac yn gwneud i'r bachgen gael ffit epileptig. Syrthiodd ar lawr a rholio o gwmpas yn glafoerio o'i geg. Dyma Iesu’n gofyn i’r tad:

Iesu
Ers faint mae e fel hyn?

Tad
Ers pan yn blentyn bach, Mae’r ysbryd drwg wedi ei daflu i ganol tân neu geisio’i foddi mewn dŵr lawer gwaith. Os wyt ti'n gallu gwneud unrhyw beth i’n helpu ni, plîs gwna.

Iesu
Beth wyt ti’n feddwl 'Os wyt ti'n gallu'? Mae popeth yn bosib i'r sawl sy'n credu!

Llefarydd
Dyma dad y bachgen yn gweiddi’n daer:

Tad
Dw i yn credu! Helpa di fi i beidio amau!

Llefarydd
Pan welodd Iesu fod tyrfa o bobl yn rhedeg i weld beth oedd yn digwydd, dyma Iesu'n ceryddu'r ysbryd aflan a dweud wrtho, 

Iesu
Ysbryd mud a byddar, tyrd allan o’r plentyn yma, a paid byth mynd yn ôl eto.

Llefarydd
Dyma'r ysbryd yn rhoi sgrech ac yn gwneud i'r bachgen ysgwyd yn ffyrnig, ond yna daeth allan. Roedd y bachgen yn gorwedd mor llonydd nes bod llawer yn meddwl ei fod wedi marw. Ond gafaelodd Iesu yn ei law a'i godi, a safodd ar ei draed.

Ar ôl i Iesu fynd i mewn i dŷ, gofynnodd ei ddisgyblion iddo'n breifat:

Disgybl
Pam oedden ni'n methu ei fwrw allan?

Iesu
Dim ond trwy weddi mae ysbrydion drwg fel yna'n dod allan.

